Sjúkraþjálfun á hestbaki, raunhæfur möguleiki!


Langþráður áfangi er nú loksins í höfn.   Þann 24.apríl undirritaði heilbrigðisráðherra Siv Friðleifsdóttir reglugerðarbreytingu sem hefur það í för með sér að Tryggingastofnun tekur þátt í meðferðarkostnaði einstaklinga með skaða eða sjúkdóma í miðtaugakerfi, þegar veitt er sjúkraþjálfun á hestbaki. Þetta er þó háð þeim skilyrðum að sjúkraþjálfari hafi viðurkennda menntun í þessu meðferðarformi og í umgengni við hross.
             Fyrir nærri sex árum var haldin á  Sauðárkróki fyrsta ráðstefnan um reiðmennsku fatlaðra. Ráðstefnugestir komu vítt og breitt af landinu með ólíkan bakgrunn en áttu það allir sameiginlegt að hafa áhuga á að efla þessa þjónustu. Nokkrir sjúkraþjálfarar voru þar á meðal, en ólíkt því sem víða er erlendis höfðu fáir sjúkraþjálfarar á Íslandi  sýnt þessu meðferðarformi áhuga. Erlendis þar sem hefðin er mun lengri fyrir að nota hestinn sem meðferðartæki í sjúkraþjálfun hefur meðferðin verið viðurkennd á við aðra  meðferð sem sjúkraþjálfari veitir og tryggingarkerfið þar af leiðandi tekið þátt í meðferðarkostnaði. Á ráðstefnunni voru einnig fjölmargir  mættir sem hafa um áraraðir veitt einstaklingum með mismunandi fötlun möguleika á að fara á hestbak og hefur það tvímælalaust veitt  fjölmörgum ómælda gleði . Bakgrunnur þeirra sem þá þjónustu veita hefur  í flestum tilfellum verið mikil hestakunnátta og reynsla af reiðmennsku og kennslu í þeim efnum. 
Markmið með sjúkraþjálfun á hestbaki er ekki eingöngu að veita gleði og skapa fjölbreytni heldur fyrst og fremst að hafa áhrif á líkamsstöðu og færni knapans. Sjúkraþjálfarar hafa sína sérþekkingu á hreyfingum og færni líkamans og sjá mikla möguleika í að nýta sér hestinn og hreyfingar hans í hæfingu og endurhæfingu þeirra sem hafa skerta færni. Hesturinn er frábært tæki til að örva og virkja vöðva, sem annars eru lítt notaðir. Á feti yfirfærir hann hita og hreyfingu í hrygg og mjaðmagrind knapans sem er nánast hin sama og gerist við göngu. Einstaklingar sem ekki ganga sjálfir eða hafa skerta göngugetu upplifa því taktfastar “gönguhreyfingar” um leið og hesturinn hreyfir sig sem líkjast eðlilegu göngumynstri. Rannsóknir hafa sýnt að spenna vöðva minnkar og  færist í eðlilegra ástand eftir að hafa verið á hestbaki. Nálægð og snerting við lifandi felddýr veitir einnig öflug skynáhrif á öll skynfæri knapans (snertingu, stöðuskyn, lykt, sjón og heyrn). Auk þessara áhrifa hefur mörgum reynst erfitt að yfirstíga hræðsluna við  að setjast á þessar stóru loðnu skepnur og það því ótvíræður sigur þegar lítill eintaklingur getur það. 

Styrktarfélag lamaðra og fatlaðra (SLF) hefur í  meira en hálfa öld verið frumkvöðull í meðferðarúrræðum og þjónustu við hreyfihamlaða. Meðal annars hefur félagið rekið sumardvalarheimili fyrir hreyfihömluð börn og ungmenni í Reykjadal í Mosfellsdal. Þar er frábær aðstaða til að veita hreyfihömluðum þjálfun í óhefðbundnu umhverfi, hvort sem eru gönguferðir, sund, fjallgöngur eða sjúkraþjálfun á hestbaki. Undanfarin fimm ár hefur stjórn SLF veitt tilraunaverkefni um sjúkraþjálfun hreyfihamlaðra barna á hestbaki brautargengi, fyrst í Reykjadal og síðustu þrjá vetur í reiðhöll Gusts, þrátt fyrir að formlega hafi meðferðin ekki verið viðurkennd til jafns á við aðra sjúkraþjálfun. Niðurstöður óformlegra rannsókna á færni og liðleika barna eftir meðferð á hestbaki hafa verið mjög jákvæðar og hefur ásókn í þessa tegund meðferðar vaxið jafnt og þétt s.l. fimm ár. Í ár er sjötta árið sem sjúkraþjálfun á hestbaki er veitt hjá Styrktarfélagi lamaðra og fatlaðra og hefur starfsemin nú vaxið svo að vænta má að nálægt hundrað börn fái að spreyta sig í sjúkraþjálfun á hestbaki í Reykjadal og jafnframt í reiðhöll Gusts. 

Samhliða þessum tilraunaverkefnum hefur starfað þverfaglegur samstarfshópur sem skipaður var í lok ráðstefnunnar á Sauðarkróki og samanstendur af ;  fulltrúa reiðkennara, Hestamiðstöðvar Íslands, Íþróttasambands fatlaðra, þroskaþjálfa og sjúkraþjálfara. Markmið þessa starfshóps var að efla þjálfun  og reiðmennsku fyrir fatlaða á Íslandi. Samstarfshópurinn hefur einnig tekið þátt í norrænni samvinnu sjúkraþjálfara á Norðurlöndum sem sinna þessari  tegund þjálfunar. Eitt af markmiðum hópsins var að fá meðferðarformið viðurkennt líkt og á hinum Norðurlöndunum sem með reglugerðarbreytingu heilbrigðisráðherra  er orðið að veruleika fyrir ákveðinn hóp fatlaðra og því fögnum við sjúkraþjálfarar.  

